
劉子駿集題詞

作者：張溥　明

本作品收錄於《劉子駿集》和《欽定古今圖書集成/理學彙編/經籍典/第471卷》

版本信息

王莽篡漢，甄豐、劉歆、王舜為其腹心，豐、舜不足道，歆宗室宿儒，胡為僕僕符命同

賣餅兒也！甄尋之變，劉棻兄弟三人皆死，歆始怨懼，後與王涉、董忠謀誅莽，徬徨太

白，漏言婦人，遂自殺也。班史謂歆初心輔莽，圖富貴，謀至加號安漢、宰衡而止，事

不出於居攝，即真以後，內畏不安，懷變有日，此固寬為之辭，然論歆罪幽州，羽山流

殛猶小矣。子政三子，皆好學：長子伋，以《易》教授，官至郡守；中子賜，九卿丞，

早卒；而少子歆最知名。令歆繼父業，校祕書，領《五經》，死於哀帝之世，官以都尉

終，其名豈不出兩兄上？而冒榮國師，投跡亂逆，悲乎其壽也。《左傳》未立，移書責

讓。子雲為友，求索方言。至《洪範傳》，著《天人七略》，綜百家三統厯譜，考步日

月五星，此非古鉅儒耶？讀其書益傷其人，則有掩卷爾。

婁東張溥題

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

